
Službene novine Federacije BiH, broj 75/24
Na osnovu člana 24. tačka c) u svezi sa članom 26. stav (3), tačka j) Zakona o infrastrukturi prostornih podataka
Federacije Bosne i Hercegovine ("Službene novine Federacije BiH", broj 55/21), na prijedlog Koordinacionog tijela
infrastrukture prostornih podataka Federacije Bosne i Hercegovine, Vijeće infrastrukture prostornih podataka
Federacije Bosne i Hercegovine na 42. sjednici održanoj dana 04.09.2024. godine, donosi

PROVEDBENA PRAVILA

ZA POPUNJAVANJE REGISTARA INFRASTRUKTURE PROSTORNIH PODATAKA FEDERACIJE BOSNE I
HERCEGOVINE

Član 1.
(Predmet)

Ovim provedbenim pravilima uređuje se postupak unosa podataka u Registre infrastrukture prostornih podataka
(u daljnjem tekstu: IPP FBiH).

Član 2.
(Pojmovi i izrazi)

U svrhu provedbe, definiraju se sljedeći pojmovi i izrazi:

a) Registri IPP FBiH – predstavlja aplikacijsko rješenje kojim su Registar subjekata i Registar izvora međusobno
povezani;

b) Subjekti IPP FBiH – su tijela svih razina javne vlasti i javne organizacije koje u nadležnosti imaju uspostavu ili
održavanje prostornih podataka obuhvaćenih Zakonom o infrastrukturi prostornih podataka Federacije Bosne i
Hercegovine (u daljnjem tekstu: Zakon o IPP) i Direktivom 2007/2 EZ Europskog parlamenta i Vijeća od 14. marta
2007. godine o uspostavljanju infrastrukture za prostorne informacije u Europskoj zajednici (u daljnjem tekstu:
INSPIRE);

c) Registar subjekata IPP FBiH – sadrži osnovne informacije o tijelu javne vlasti koje je prepoznato kao subjekt IPP
odnosno odgovorno za izvor prostornih podataka;

d) Registar izvora prostornih podataka IPP FBiH – sadrži informacije o izvorima prostornih podataka subjekata
IPP FBiH;

e) Prostorni podaci su svi podaci koji su direktno ili indirektno povezani s određenim položajem u prostoru ili
geografskim područjem;

f) Jedinstvena oznaka subjekta – kod subjekta koji jedinstveno identifikuje subjekt IPP-a FBiH. Dodjeljuje ga
sistem prilikom kreiranja tijela javne vlasti kao subjekta IPP od strane Koordinacijskog tijela IPP FBiH;

g) Koordinaciono tijelo IPP-a FBiH – Federalna uprava za geodetske i imovinsko-pravne poslove u skladu sa
Zakonom o IPP;

h) Jedinstvena oznaka izvora – kod izvora dodjeljuje sistem koji jedinstveno identificira izvor (veže se za kod
subjekta);

i) Naziv izvora prostornih podataka – Karakterističan i često jedinstven naziv pod kojim je izvor poznat;

j) Izvor prostornih podataka može biti skup, niz skupova ili usluga prostornih podataka;

k) Skup prostornih podataka je jednoznačno odrediva zbirka prostornih podataka;

l) Niz skupova prostornih podataka su skupovi prostornih podataka koji su izrađeni prema istoj specifikaciji;

m) Validacija podataka – potvrda tačnosti unesenih podataka u aplikaciji koju vrši korisnik sa administrativnim
pravima;

n) Geografski obuhvat izvora prostornih podataka – Obuhvat prostiranja izvora;

o) Upareni izvor – Definiranje veza između izvora koji se vode na više administrativnih razina i od strane više
različitih subjekata;

p) Datum postanka subjektom – datum se automatski dodjeljuje u aplikaciji verifikacijom subjekta od strane
Koordinacijskog tijela IPP FBiH.

Član 3.
(Pristup Registrima IPP)

(1) Pristup ostvaruje se putem službene web stranice www.ippfbih.gov.ba.

(2) Koordinacijsko tijelo IPP FBiH kreira korisnike, jedinstvenu oznaku subjekta i dostavlja informacije subjektu
IPP FBiH.

(3) Subjekt unosi i ažurira podatke u Registre IPP FBiH uz kontinuiranu podršku pri unosu od strane
Koordinacionog tijela IPP FBiH.

Član 4.
(Sadržaj Registara IPP)

(1) Registri IPP FBiH sadrže osnovne podatke o subjektu, izvorima, pravnim aktima vezanim za subjekte i izvore
koji regulišu prostorne podatke, izvještaje i administraciju.

(2) Aplikacijsko rješenje Registri IPP FBiH podržava funkcionalnosti administriranja sadržaja od strane ovlaštenih
korisnika i kreiranje izvještaja.

Član 5.
(Korištenje podataka)



(1) Za potrebe transparentnosti, podaci iz Registara IPP FBiH su javni osim podataka koji se smatraju osobnim
podacima.

(2) Ako se podaci smatraju ličnim podacima prema Zakonu o zaštiti ličnih podataka ("Službeni glasnik BiH", br.
49/06 i 76/11), tada se sa tim podacima postupa u skladu s tim zakonom.

Član 6.
(Primjena pravila)

(1) Za tehnički dio provedbe ovih pravila, detaljnije upute i pojašnjenja sadržani su u dokumentu pod nazivom:
"Upute za ispunjavanje Registra subjekata i Registra izvora IPP" čine sastavni dio ovih Provedbenih pravila.

(2) Koordinaciono tijelo IPP FBiH dokument iz stava (1) ovoga člana može samostalno mijenjati, ako se radi o
izmjenama i dopunama manjeg obima i primarno tehničke naravi.

Član 7.
(Stupanje na snagu)

Ova provedbena pravila stupaju na snagu osmog dana od dana objavljivanja u "Službenim novinama Federacije
BiH".

